
Даналығы мен қаһармандығы тең тұлға
Сонау Әз Тәуке ханның тұсында аты шыққан бұл сардар кейіндері жас Абылайдың жорықтас адал серігі ғана емес, билер алқасының көзіқарақты кеңесшісі болғаны да тарихи шежіре-мұрағаттардан белгілі. Абылай ханның: «Бәрін айт та, бірін айт, Қанжығалы Бөгенбайды айт – ақылдың жатқан үйін табушы еді» деген сөзі бекерден айтылмағаны анық. Екінші жағынан қазақ халқы оны басқалардан ерекшелегендей «Қанжығалы қарт Бөгенбай батыр» деп әспеттеген.
1710 жылы ел басына күн туған соң, қазақтың бас көтерер игі жақсылары Қарақұмда құрылтай өткізіп, сол кеңесте, елдің тағдыр талайы белгісіз болып тұрған шақта Бөгенбайды бас сардар қылып бірауыздан сайлайды.
Қазақ шежіресінің білгірі, атақты Мәшһүр Жүсіп Көпеевтің «Даналарға» деген өлеңінде осы оқиға тұспа-тұс айтылған:
«Өнерге құлаш ұрып бала жастан,
Тарихын бұл үш жүздің етіп дастан,
Баласы Толыбай сыншы Қожаберген,
Бой ұрған ерлік іске әуел бастан.
Бабадан Қожаберген бата алған,
Бөгенбай Қанжығалы Сардар болған,
Ел қорғап, қамал бұзып,
даңқы шығып,
Оған да бақыт пенен аруақ қонған».
Осы бір шешуші шақ шетелдік зерттеушілердің де назарынан тысқары қалмаған. Бұл туралы орыс тарихшысы Я.Гавердовский Қарақұм құрылтайы туралы еңбегінде байыпты деректерді алға тартады: «Құрылтайға қатысушылардың бір тобы жоңғар қалмақтарына бас ұсынуды жөн көрді. Басқалары үй-күйін тастап, Еділдің сыртына көшіп барып, жан сақтағысы келді, ал енді біреулері қоян секілді жан-жаққа бытырап кетпекші болды. Талайы толқыды. Бірақ сол кезде ерлігімен әйгілі болған ру басы Бөгенбай батыр мұндай әрекеттердің бәрін тыйды».
Бөкең ел үмітін ақтап, қазақ, ноғайлы, қарақалпақ елдерінің біріккен әскерін басқарып, ұлы жорықтың, шешуші айқастың басын бастады.
Ресей ғалымы П.Н.Рычковтың айтуынша, қазақтар орыс патшасын паналауды жөн санайды. Бірақ сол заматта қайсарлық танытып, елді сөзімен ұйытқан атышулы батыр Бөгенбай үрейі ұшқан елдің көшбасшы көсемдерін өзінің айтқанына көндіреді: «Но известный киргизский батыр и старшина Богенбай на сейме (құрылтайда) в Каракумах склонил народ к нападению на калмыков» (П.Н.Рычков). Осы қанқұйлы ұрыстың жетістігі халқымыздың жүдеп-жадаған көңіліне үлкен рух пен сенім ұялатты.
Әбілқайыр хан батырдың қазақ арасындағы зор беделіне жүгініп, өзінің әскербасысы қылып тағайындайды. Бөгенбай батырға хан өз ықтиярымен туған қарындасы Сақыпжамалды қосады.
Ілияс Есенберлин бұл туралы жан-жақты ізденіп, тарихи романына арқау етті. Батырлардың ағасы болған кісі Абылай заманында да көрнекті істерімен көзге түсті. Жоңғар империясының белін үзгенше дамыл таппаған жан ат үстінен түскен жоқ.
Шешуші айқастарда Бөгенбай батыр ел сенімін барынша ақтаған батырлардың алды, қалың қолды соңына ерте білген аяулы ерлерінің бірі еді.
Көрнекті ақын Мағжан Жұмабаев өзінің «Батыр Баян» жыр-дастанында:
«Ашуы жауған қардай,
шөккен нардай,
Қарт қыран Қанжығалы
қарт Бөгенбай»,
– деуі оның осы ұлылығының бір мысалындай естіледі.
Қазақтың ұлы кемеңгер билері Төле мен Әйтеке, Қаз дауысты Қазыбек батырлар түгілі хандарды тезге салған қазақ арасындағы өте ықпалды жандар болған. Дала данышпандарымен келіспей, ақылдаспай іс-қимыл жасамаған батырлардың бірі – тағы да осы Бөгенбай.
Ашуға берілмейтін, ойланбай іс-әрекет жасамайтын, қапылыста жау келсе де, асып-саспайтын оның біртоға мінезін билер де үнемі жақтап отырған.
Қалмақпен жүріп жатқан итжығыс, қанталапай майданда Төле би Бөкеңе қарап: «Қарт ағаң Қаз дауысты Қазыбекке пана бол, далада адасып қалмасын», деп аманат етіп міндеттеуі – оның қысылтаяңда сенімді, жолдастыққа берік кісі екендігін айғақтап тұрғандай.
Абылайдың Төле бидің есігінде «Сабалақ» атанып, түйе бағып жүргенінде осы Бөгенбайды кездестіріп, соңына еруі – кездейсоқ оқиға емес. Өйткені бас батыр хандардан бұрын қарадан шыққан ұлы билер Төлемен, Қазыбекпен өткір әрі өзекті ел мәселелерін ортаға салып, үнемі салмақтап отырған.
Тағы бір мысал. Қазыбек және Төле билермен кездескеннен кейін ол 1730 жылдың көктемінде Ұлытау аймағында қазақ әскерінің ортақ күшімен жаудың қабырғасын қақыратты.
Баһадүр Бөгенбай қазақ елінің бірлігін сақтап, хас дұшпанның бетін қайырған шақта қазақ халқы жоғалған сенімін қайта тауып, темір құрсанып, өкшелей қуған жауды кері қайтара бастады. Қайраты мен айбары тең келген батырдың ұстамды әрі салқынқанды мінезі талай қиын-қыстау кезде, ел тағдыры шешілер тұста зор септігін тигізді.
Ұлы жырау Бұқардың сол тұста дүниеге келген өлең-жырларынан мұны аңғару қиын емес.
«Қиядан қиқу төгілсе,
Аттың басын тартпаған.
Қисапсыз қол көрінсе,
Қорқып жаудан қайтпаған.
 
Қазақ деген халқынан,
Батыр шыққан даңқынан.
Қарсыласқан асылдар,
Қорғасындай балқыған.
 
Еңбек қылған ел үшін,
Жауда кеткен кек үшін.
Қазақтың абырой-арына,
Сарып қылған бар күшін».
Батырдың бойындағы жігер, өрлігі мен намысы, ерлігі мен жанкештілігі суретке салғандай сомдалып шыққан. Жалпы, атақты көмекей әулие Бұқар бабамыз ер Бөгенбайдың образын сомдауда жалынды сөздерін аямаған. Бұл бекерден-бекер туындамаған шығарма екені бесенеден белгілі. «Батыр шыққан даңқынан» деуі оның сол кезде ел үшін жасаған қайраттылығының белгісіндей емес пе!
ХVІІІ ғасырда аты шыққан жауынгер жыраулардың бірде-біреуі Бөгенбайды ауызға алмай өтпейді, оны ерліктің үлгі-өнегесіндей бағалап, шынайы ел қорғаны ретінде өскелең ұрпаққа шама-шарқы жеткендерінше өнеге алатындай дәріптеген. Мысалы, Тәттіқара жырау да соны аңғарып, баһадүрге төмендегідей сөздерін арнаған екен:
«Ағашта биікті айтсаң –
қарағайды айт,
Жігіттік, ерлікті айтсаң –
Бөгенбайды айт».
Мұндай жыр жолдарын біз көптеген жыраудың еңбегінен оқығанымыз бар. Мысалы, Үмбетей жырау оның қоғамдағы орны мен атқарған өлшеусіз еңбегін өзінің бірауыз жыр шумағымен жеткізеді:
«Бұл адам іс қылатын болжап-байқап,
Ырысын бұза алмайтын
ешкім шайқап».
Екінші бір толғауында Бөгенбай туралы мынадай суретті сөз тіркесін шығарып, оны қазақтың қазынасына балайды: «Тәңірім берген сондай сый».
Бұл батыр қазасын Абылайға естірткенде шыққан дүние деседі.
 
Ұлының ұрпақтары
Бөгенбай батыр жасы жетіп, 90-ға таяғанда Ақмола өңіріне жақын Ереймен елінің теріскейіндегі Сілеті өзені ағып жатқан тұста қайтыс болады. Аруақты ердің қайтқан жері күні бүгінге дейін «Бөгенбай» аталуы, халық жадында нақтылығымен сақталуы – таңдандыратын оқиға. Бұл әуелде «Бөгенбай сөресі», кейіндері алтын мен көмір табылғасын, ауқымы кеңіп «Бөгенбай руднигі» аталып кетті. Қазақ халқы қандай құбылмалы кезеңде өмір сүрсе де, бір ғажабы Бөгенбайдың есімі сол жерге мәңгілікке таңбаланып қалды.
Бірақ Абылай ханның жарлығымен, билер мен жыраулардың қолдауымен оның сүйегі Түркістандағы Әзірет Сұлтан кесенесіне жерленгенін жұртшылық жақсы біледі.
Тарбағатай тауында болған шешуші шайқастан кейін сол жерде «Бөгенбай асуы» деген атаудың пайда болуын – елдің құрметі деп білу керек.
Әулие санатына енген кісіге Абылай хан оның сүйегі Түркістанға жеткізілгенде арнайы ас берген. Бұл туралы Ілияс Есенберлин де ерекше атап өтеді.
Бұны батырдың халқына сіңірген өлшеусіз еңбегі үшін жасаған сый-құрметі деп бағалауға тұрарлықтай. Әйтпесе қазақтың біртуар ақын ұлы Бұқар жырау Абылайға төмендегідей айшықты жалынды сөздерін арнамас еді ғой:
«Қазақтың ханы Абылай,
Абылай ханым, бұл қалай?
Ақ иықты аспанға,
Ұшпастай ғып торлады,
Құлағанға ұқсайды
Қазақтың қамал-қорғаны».
Батырды Алтайдың ақиық ірі бүркітіне теңеп, қазақ елінің қамқоры, қамал-қорғаны болғанын бағалай білуі жалпы халықтық ой-пікірден хабар бергендей естіледі.
1916 жылғы ұлт-азаттық көтерілісте Ереймен елі көп қиындықты көрсе де ақ патшаның жазалаушы әскеріне өліспей беріспеді.
Кеңес дәуірі тұсында да осы данагөй, халық жанашыры болған батырдың аруағына, ұрпағына қысым-қиянат жасағандар аз болған жоқ. «Шынжыр балақ, шұбартөс» жуандардың тұқымысың деп, кеңес үкіметін жақтаушы қандастарымыз 1928 жылғы кәмпескеде ұлы даламызды азат еткен Бөгенбай батырдың ұрпақтарына көп қиянатты істер жасады. Солардың бірі, атақты ақын Олжабай, оның ағалары Барлыбай мен Ералы шешендер, ақын-қайраткер Сәкен Сейфуллинмен Омбыда бірге оқыған Төлеубай елден кетуге мәжбүр болды. Біреуін Қара үйшікке жер аударса, екіншілерін итжеккенге дейін қудалады. Бұлар Бөгенбай батырдың шөбересі атақты Саққұлақ биден тараған ұрпақтар еді.
Туған жерлерінен қуылған шақта, Нұралыұлы Олжабай Маңғыстау, кейіндері Омбы, Қызылжар маңында, еліне жақындай алмай, зорлық-зомбылықтың күй-шерімен өмір сүрді. Топырақтың бұйырған жері де осы Қызылжар қаласы. Бірақ егемендік алған алғашқы жылдарда Ереймендегі ұрпақтары мен тума-туғандары оның сүйегін өзінің туған еліне әкеліп, арулап қайта жерлеп еді.
Ал Төлеубайға келсек, Орынборда заң қызметкері болып істеп жүрген кезінде ұсталып, ату жазасына кесілген.
Жоғарыда айтқан бір ұрпағы Ералы ақсақал баласы Тұрсынбаймен бірге Семей шаһарында өмір сүрді.
Ғалым Қайым Мұхаметханұлымен сыйлас болған Тұрсынбай ақсақал да Ертіс өңірінде қайтпас сапарға аттанған. Оның көптеген мұрағатын Қайым ағамыз іске жаратқанын жарық көрген кітаптарынан, жазған естеліктерінен оқыдық. Әсіресе батырлар туралы деректер жинастырғанда сол кісінің сөзіне көп құлақ асқан екен.
Өмір керуені алға озған сайын ұлы тұлғалар даралана түседі. «Жаңбырменен жер көгерер, батаменен ер көгерер» деген сөздің мағынасы үлкен әрі терең. Бір ғажабы, басқаларға қарағанда, батырдың атышулы ұрпақтары көп болды.
Қарқаралыда қазақтың жақсы мен жайсаңдары бас қосқан жиында көптің ортасында отырған Саққұлақ биге Арқаның жыр дүлдүлі Кемпірбай алдымен оған сәлем берген екен:
«Ассалаумағалейкүм, боз арғымақ,
Қол бастап,
ата жауға тартқан садақ.
Бөгенбай, Тұраналы, әкең Бапан,
Ежелден ел қорғаған кәрі аруақ».
Үйлесімді ой, дәлелді тарихи сипатты сөз  бұл әулеттің тегеурінін, тектілігін аңғартып-ақ тұр.
Саққұлақ бидің шешендігін, айтқан көсем сөздерін Мәшһүр Жүсіп Көпеев те, Баянауылдың ірісі, Шоқан Уәлихановтың нағашысы, орыс әскерінің полковник шенін алған Мұса Шорманов та жақсы білген.
Бірі Ерейменде, екіншісі көрші, жаны аралас, қойы қоралас ел – Баянауылда өмір сүрген соң, жаз жайлауда жиі бас қосып отырған. Бір күні Мұсаның келе жатқанын естіп, қарсы алуға алдынан Саққұлақ бидің өзі шығыпты. Сонда Сағекең Мұса ізеттік танытып, інілік әдеппен: «Ассалаумағалейкүм, арғынның ақсақалы!» деп алдымен сәлем берген екен. Сол кезде би тосылып қалмай: «Уағалейкүмассалам, Орта жүздің шамшырағы!», деп жауап қайтарыпты. Бұл бекерден-бекер ұйқастырыла айтылған сөз емес.
Баянауылдың ту ортасынан өніп шыққан, жиһангер, қазақ шежіре сөзінің көсемі болған Мәшһүр Жүсіп те Саққұлақтың көне қазақ қоғамындағы орны мен беделін бір-екі ауыз шумақпен былайша суреттеген:
«Бұл асқа жақсы келді, жаман келді,
Жиналып үлкен-кіші, таман келді.
Арғынның ақсақалы – Саққұлақ бар,
Әр елден тағы сондай адам келді».
 
Ұлы қолбасшының Қытай сапары
Қазақ тарихында Бөгенбай батырдың қытай еліне барған сапары 1761 жыл деп нақты көрсетілген.
Ол анау-мынау емес, қытай императоры Цай Лунгтің тікелей өзімен мәмілегерлік жүргізіп, тапқырлығы мен кемеңгерлігінің арқасында осы сапарында өзіне жүктелген істің түйткілін нақты шеше алған.
Бұл туралы Л.Н.Гумилев атындағы университеттің профессоры, тарихшы Қойшығара Салғараұлы маған терең мағыналы мәлімет беріп еді.
Ол 2013 жылы осы елге арнайы елдік тапсырмамен барған.
– Қытай оқымыстылары бұл сапар барысында маған қазақ баһадүрінің елшілікпен келгені жайлы толық мағлұмат берді, – деп еске алды өткенді Қойшығара Салғараұлы. – Нақты деректерді жазатын ұлы императордың сарай қызметкерлері Қанжығалы қарт Бөгенбайдың үзеңгілес жолдастарының санын, олардың мінген сәйгүліктері, тіпті жылқыларға берілген жем-шөптерінің өлшемі туралы да толыққанды мәліметтер қалдырыпты.
Ғылыми шара кезінде қытайлық әріптестер Бөгенбай батыр мен император Цай Лунгтің кездескен жерін көрсетіпті. Императордың орынтағы мен елші болып келген қазақ батырының тұрған жері тасқа таңбаланғандай нақты белгіленгені оны таң-тамаша күйге бөлеген. Қойшығара аға даңқты батырдың етігінің ізі қалған жерде ырымдап біраз уақыт тұрыпты да.
Мәмілегер қазақ басшысының сөзі мен ісі Қытайдың паң ханзадаларына ерекше бір әсерін тигізген екен. Қытайдың жылнамашылары арнайы елшілік ісімен барған Бөгенбай батыр беделінің жоғары болғанын императордың оны ертеңіне аң аулауға әдейі мәртебелі қонақ ретінде шақырғанынан-ақ аңғарған.
Қойшығара Салғараұлы қытай императорының саятшылық кезінде Бөгенбайдың қол мергендігі мен шапшаңдығына, астындағы жұлдыздай ағатын тұлпарының иесінің ыңғайына бағынатындығына қатты тәнті болғанын ерекше бір толғаныспен айтты.
– Қазақ сардарының аңшылық шеберлігіне, атқан жебесінің мүлт кетпейтіндігіне қатты сүйсінген қытай императоры оған өз жадынан қолма-қол өлең шығарғанына мен қатты қайран қалдым, – деді ағынан жарыла сөйлеген қазақ тарихшысы Қойшығара Салғараұлы.
 
Батырдың саятшылығы туралы
Бүгіндері өзінің тікелей ұрпақтары отырған елі – Ертіс бойы мен Ерейментауда екі бөрібасар жүйрік тазыларының тұқымы өткен ғасырдың 50-ші жылдарына дейін баптай білген азаматтарға көп олжа салғаны шындық.
Әріден бастайтын болсақ, атақты жазушы Мұхтар Әуезов «Көксерек» повесінде ел-жұртқа маза бермеген дала тағысын алған тазы туралы қызықты дерек қалдырған.
Шыңғыстау өңіріндегі жазушы досына Қанжығалы қарт Бөгенбай батырдың атақты «Аққасқа», «Көкқасқа» тазыларының екі күшігін жеткізген кісі – көрнекті ғалым Әлкей Марғұлан. Көксеректі алған сырттан – осы батырдың атышулы тазыларының тұқымы екенін Мұхтар Әуезов те оқырманға жеткізген.
Сәкен Сейфуллиннің жолдасы болған орыс жазушысы Александр Дубовицкий Ерейменге барған сапарында батыр бөрібасарларының өнерін аңшылықта  көріп қатты таңырқаған екен.
II дүниежүзілік соғыс кезінде батыр ұрпақтары отырған Ерейментау елінде аты шыққан Сұркиік атты тазының өнері көпшілікті бертінге дейін қатты тәнті етті.
Тіпті халық жазушысы Сәбит Мұқановтың бертіндері асыл тұқымды Аққасқа мен Көкқасқадан өніп-өскен тазыларды көруге Ерейменге арнайы келгенін ел үлкендері жақсы біледі.
Батырдың ақын ұрпағы Олжабай осы бөрібасарлар туралы, олардың саятшылық кезіндегі өжеттігі туралы «Аққасқа» атты туынды қалдырған.
Даңқты қазақ батыры жаугершілік заманда елге қорған бола білсе, оның рухы бертінгі ұрпақтарына да болысқанын біз жақсы білеміз.
1979 жылы Ерейменде неміс автономиясы құрылады деген шешім шыққанда, қиналған қазақ азаматтары Бөгенбай батырдың аруағына жүгінді. Мұны сол кезде Ерейментау ауданын басқарған Төлеген Ошағанов айтқан еді. Үлкен-кішісі үдере түрегелген ел Мәскеудің шешіміне қарсы тұрды.
Целиноград облысына басшылық еткен Николай Морозов, Андрей Браун кітаптарында Бөгенбай батырды ерекше атап, бірсыпыра тарихи деректерді дәйектейді.
Қанжығалы қарт Бөгенбай батырдың әулетінен тараған ұрпақтар бүгіндері Астана, Алматы қалаларында, Көкше өңірінде, Ақмола, Павлодар мен Қостанай облыстарында өмір сүріп жатыр. Батырдың  ерлікке толы істері ел жадынан өшпейді.

Қанжығалы Бөгенбай батырдың жорықтары

Қазақтың ерлік дәуірінің аса дарынды тұлғасы, мемлекет және қоғам қайраткері, даңқты қолбасшы Қанжығалы қарт Бөгенбай батырдың өмір тарихы оқырман қауым үшін қызықты да тағылымды. Қолынан жеті ханды өткерген, «көмекей әулие» атанған Бұқар жырау «қазақтың қамал-қорғаны» деп бағалаған Бөгенбай батырдың өмірі ХVІІ ғ. соңы мен ХVІІІ ғ. қазақ тарихымен біте қайнасқан.

Қазақ елінің тірегі болған ерлер әулетінің өкілі, Әз Тәуке хан заманында қазақ әскеріне басшылық жасаған Алатаудай Ақша баһадүрдің шаңырағында, Сырдың бір саласы Бөген өзенінің бойында 1690 жылы Бөгенбай батыр дүниеге келді. ХVІІІ ғасырдың ұлы жырауының бірі Үмбетей:

Алатаудай Ақшадан,
Асып тудың, Бөгенбай!
Болмашыдай анадан
Болат тудың Бөгенбай! – деп жырлайды.

1697-1707 жылдары Түркістандағы хан ордасында тәрбиеленді, орда қызметкерлерінің балалары білім алатын Қарнақ медресесінде оқыды. Бөгенбайдың жас кезінде ғылымға бейімділігі, тақуалығы жөнінде шежіреде айтылады. Тарихи деректер ХVІІ ғасырдың соңы мен ХVІІІ ғасырдың басында Түркістан өңірінің қазақ экономикасы мен саясатының орталығы болғанын дәлелдейді.

1708 жылы жаз айында Түркістан қаласында хан ордасында өткен жиынның шешімімен Бөгенбай жиырма мың әскерді бастаған Әз Тәуке ханның жанында башқұрт халқының Ресейдің отаршылдық саясатына қарсы көтерілісін қолдауға атанды. Қазақтың сол кездегі ең таңдаулы әскербасылары, сұлтандары қатысқан бұл ұлы жорық туралы Үмбетей жырау толғауларында айтылады:

Жапырағы жатқан түйе таптырмас,
Балығы мол суға жылқы жаптырмас,
Балдырғаны білектей,
Бүлдіргені бүйректей,
Бөденесі үйректей,
Шортаны тайдай тулаған,
Маралы қойдай шулаған,
Ұзыны шексіз, ені алыс
Еділден өттің Бөгенбай!

Еділді жас күнінде асып келген Бөгенбай осы жорықтан кейін «Үкі батыр» атанды. «Алғашқы жорығы еді» деп тоқымқағарын жасаған шешелері жас батырдың дулығасына бір шоқ үкі бекітіп жіберіп еді.

1710 жылы үлкен дайындықтан кейін үш жүздің баласының атсалысуымен Арал теңізінің солтүстігіне, Торғай мен Ырғыздың құяры Ақсақал-Барбы көлінің жағасында өткен Қарақұм кеңесіне қатысты.

1712 жылы Бөгенбай батыр өз бетімен әскер бастап Шығыс Түркістан аймағына алғашқы үлкен жорығына аттанды, өзі қатарлас жас батырлармен қоса қазақ кеңесі оның жанына соғыста, жаугершілікте тәжірибесі көп деп Абақұлы Абылай сұлтанды қосты.

1717 жылы Бөгенбай батыр Қайып ханның бастауымен Аягөз бойына қалмаққа қарсы бағытталған жорыққа қатысты.

1718 жылдың көктемінде Қайыпты Түркістанда жалғыз қалдырып, Бөгенбай бастаған қазақ рулары Сарыарқаға қарай көше бастады. Тек олардың жолын бір сәт бөгеген қалмақ әскерінің Бөген, Шаян, Арыс өзендерінің жағасындағы қазақ ауылдарын шабуы.

1718 жылы Сарыарқаны жау қолынан қайтару басталды. Түркістандағы дағдарыс, Аягөз түбіндегі жеңіліс, Бөген, Шаян, Арыс бойындағы шайқастар Әз Тәуке заманында жайбарақаттылыққа, мейірбандылыққа үйреніп, жуасып қалған елді қайта ширатты. Сенетін сайыпқыран ханы, әскерін бастайтын хас сұлтаны жоқ дағдарған ел енді өзінің батырларының соңынан ерді.

1721-1722 жылдары Ресей мен Қазақ ордасымен арақатынастары шиеленісіп кетті. Ресей шекарасындағы ең қауіпті жағдайлар Ертістің орта тұсында пайда болды. Қазақ жауынгерлері Өскемен бекінісінен бастап Тобольскіге дейінгі аймақтағы орыстың ішкі қозғалысын тоқтатып тастады. Әсіресе қиындық Тобольскі губерниясында болған.

Солтүстік шекарадағы соғыс қимылдарын тек 1723 жылы басталған «Ақтабан шұбырынды» оқиғасы тоқтатты.

1723 жылы «Ақтабан шұбырынды – Алқакөл сұлама» басталды. Бөгенбай батыр ұлт-азаттық күресін ұйымдастырушылардың бірі болды.

1724 жылы Бөгенбай батыр бастаған қазақ батырлары Жайық қалмақтарын одан әрі тықсырумен болды. 1724 жылы қазақтың шабуылына ұшыраған Доржы Назаров орыстан Саратов жаққа қарай көшуге рұқсат сұрады.

1724 жылы Әбілқайыр ханмен бірге Бөгенбай батыр Түркістанды қалмақ қолынан қайтарып алды. Сол кезде Бұхара хандығында орыстың елшілігінде жүрген италиялық Флоро Беневени өзінің 1725 жылдың 15 қаңтарында Мәскеуге жазған хабарында «Шуно-Лаузан /Сына батырды осылай атайды/ қазақтан Түркістан қаласын жанындағы 32 қалашығымен бірге соғысып алған еді. Енді Әбілқайыр өзге қазақпен қосылып, Түркістанға қайта келіп, соны осы күнге дейін бағындырып, қолында ұстап отыр» дейді. Бірақ Түркістанды алғанымен, Әбілқайыр мен Бөгенбайдың оны ұстап отыруға күші аз еді. Бұрынғы заманда гүлдеп, көркейіп тұратын қалалық өңір жоңғар шапқыншылығы кезінде әбден жүдеп кетті. Бұл жағдай Әбілқайыр ханға да, Бөгенбайға да ауыр әсер етті. Екеуі де өз жастық шақтарын осы өңірде өткізіп, азамат болып атқа мініп еді. 1725 жылдың көктемінде Қоңтайшы тағы да Түркістанға қарсы әскер дайындап, жабдықтап жатыр деген хабарды естіп, хан Әмудария бойына, Сырдың төменгі атырауына жинақталған кіші жүз еліне, Бөгенбай Сарыарқаға орта жүз еліне қарай ат басын бұрды.

1724 жылы Бөгенбай батыр Төле би және Бұқар жыраумен бірге Қанішер Абылайдың немересі, Көркем Уәлидің баласы, Үргеніштен келген 12 жасар Әбілмансұрға қамқорлық жасай бастады.

1726 жылдың мамыр айының басында Бөгенбай бастаған қазақ батырлары Ұлытау аймағын көздеп шыққан Шуно-Дабо бастаған қалмақ әскеріне соққы берді. Екі жақ әскер Шұбартеңіз жағасында түйісті де, бірден соғысқа еніп кетті.

1727 жылдың жаз айында қалмақ-қазақ арасындағы ірі соғыстардың бірі «Бұланты-Білеуті шайқасына» басшылық жасады. Бұл соғыс тек қана адам шығыны көптігінен ғана емес, екі елдің болашақ қарым-қатынасына, қазақтың азаттық күресіне шешуші қызметімен белгілі.

1729 жылы болған «Аңырақай шайқасына» қатысты. Қазақ ауыз әдебиетінің, шежіресінің шын қамқоры, тарихшы және этнограф Ә.Диваев пен М.Тынышпаев жазбаларында бұл оқиға Балқаш теңізінің оңтүстік-шығыс жағалауына таяу жерде, Ит ішпес Алакөл деген көлдің маңында болды дейді.

1733 жылы Бөгенбай батыр Қалдан Серен ордасын шапты.

1734 жылы Бөгенбай батыр – Абылайдың орта жүз сұлтаны болуын басты қолдаған адамдардың бірі. Сабалақ атпен жасырын жүрген жас төре Шарышпен жекпе-жектен кейін Абылай атымен Арқаның қалың еліне сұлтан болып келді. 1734 жылы Абылайдың сұлтан сайлану оқиғасы Олжабай ақынның «Сабалақ – Абылай хан» жырында көрініс тапты:

«Қазақтың баласына кек әперген,
Өзі – хан, атағы – Абылай болсын!» десті.
Бұл сөзге бәтуасын берді халық,
Ендігі жыл келмекке сөз байласып.
Баянаула, Сабындыкөл басында,
Үш жүзге шықты Абылай хан сайланып.
Мың жеті жүз отыз төртінші жылында еді,
Үш жүздің басын қосқан жиын еді.
Мәжіліс, сый-құрмет еткен жері –
Қанжығалы Абыз – Шомақ ауылында еді.

1740 жылы башқұрт көтерілісшісі Қарасақалды қамқорлығына алды.

1740 жылы Ұлытау бөктерінде өткен Қазақ кеңесіне қатысты. Бөгенбай батыр бұл кеңесте қалмаққа ақ үйлі беруден бас тартуға шақырды. Ерлердің уәждерінен кейін Әбілмәмбет хан да, Қаз дауысты Қазыбек те көңілдерінде түйткіл көп болса да, Бөгенбай бастаған батырлардың жағына шықты. «Кемедегінің жаны бір» бұдан былай кеңесіп іс қылмаққа ақ қасқа мен көк қасқа сойып, Түркістаннан әдейілеп алдырған қожаларына дұғасын оқытып, қариялары батасын жасап, уағдаға енді.

Осы мәжілістен кейін Әбілмәмбет, Абылай бастаған топ Орынборға орыстың генералы В.Урусовпен кездесуге аттанды да, Бөгенбай батыр Қаз дауысты Қазыбектің көмегімен елді қалмақтан келер қауіпке қарсы дайындауға, әскер ұйымдастыруға кірісті. XVIII ғасырдағы қазақ тарихының ең бір ауыр да, асыл да оқиғалары осы 1740 жылы өткен Ұлытау кеңесіне бастайтын себебі – осы.

1741 жыл Жоңғариямен соғыс жағдайында өтті.

Осы жылдың қара күзінде Бөгенбай батыр қалмақтарға Тобыл бойында соққы берді. Қараөткел тұсында әскердің орталық бөлігімен Абылай қала берді де, Бөгенбай Тобылдың жағасында шеп құрды. – Міне, осы жерде Септен тайшы алғашқы соққы алып, «Сүзекінің қолы» атанған қалмақ шабуылы тойтарыс көрді. Бөгенбай батырға Тобыл бойында шеп құру да, оған алдаусыратып Септен тайшыны алып келу де оңайға түскен жоқ.

1742 жылы Ор бекінісінде Ресей басшылығымен кездесті. Абылай сұлтанның қалмақ қолына пенде болуы Бөгенбайға да, қазақтың өзге азаматтарына да оңай тиген жоқ. Қарсы шапқан жауын тас-талқан қылатын жауынгер ел қапыда келген іске бола қатты қиналды. Қаз дауысты Қазыбек пен Бөгенбай батырдың 1742 жылдың күзінде Ор бекінісіне баруына да осы оқиға себеп болды.

1742 жылғы кездесуден кейін Ресей мен орта жүз арасындағы ресми қарым-қатынас ұзақ жылдарға тыйылды. Көзі тірісінде не Абылай, не Қазыбек, не Бөгенбай орыстың қазақ жерін қоршап, саңырауқұлақтай қаптап келе жатқан қалаларының біріне де бас сұқпай өтті. 1742 жылғы Ор кездесуі қазақтың кемеңгер басшыларына тек өздерінің күшіне ғана сену керек екенін тағы да ұқтырды.

1752 жылдың жаз айларында Абылай хан ордасындағы мәжілісте Қытайдың қалмақ жеріне енуіне байланысты Қазақ ордасының саясаты айқындалды. Осы мәжілістен кейін Бөгенбай бастаған қалың әскер шекаралық алқапқа тартып кетті.

1753 жылдың күзінде Бөгенбай батыр мен Қабанбай батыр арасында соғыс тактикасына қатысты дау болды. Оның алдында ғана Бөгенбай батыр Сайын Белек пен Үнемкей Жырғал ауылдарын шауып, дэрбет пен хоит ауылдарын тоздырып жіберді. Бұл әңгімелер Құрбанғали Халид атты белгілі шежірешінің «Тауарих хамса» кітабында көркем баяндалған.

1754 жылы бұрын-соңды көрмеген жаңа мәселелер туындады. Қалмақ ордасы біржолата құлап, оның жерін Қытай алатын қауіп күшейді. Қазақ әскері екі бағытта топталып, Алтай мен Тарбағатай арасынан өтетін солтүстік бағытты Бөгенбай батыр бастады.

1755 жылғы Талқы асуы үшін болған соғыс. Сол жылы қазақ қосындары Қалмақ-Толағай, Қабырға Базар, Еміл мен Қамар-Дабан арасындағы қалмақ ауылдарын тас-талқан қылды. Қалмақ үдере қашып, Талқының асуынан асып, Құлжаға қарай бағыт алды, оның ар жағында Қытайдың қалың әсер әскері тұр деген сөз бар.

1756 жылы Бөгенбай батыр қазақ-қытай арасындағы шешуші шайқастарға жетекшілік жасады. «Оңтүстік және Солтүстік бағыт» аталатын мәнжүр нояндары бастаған қытай әскеріне шекаралық алқаптан бастап он бір рет соққы берілді. Осы жылдың күзінде Қарқаралы-Қазылық маңында Жарлы өзенінің бойында ауыр шайқастар болды. Одан әрі қытай қолы Баянауылда, Нияз тауларында Абылай мен Бөгенбай батыр бастаған қазақ қосындарымен күш сынасты. Қытайдың «Батыс бағыт» Дардана бастаған әскері Есілге таяп барып тоқтады. Оларға қарсы Абақ-керей Қожаберген, Қаракерей Қабанбай, Әмірсана қосындары соғысты. Қытай мен Қазақ арасындағы соғыстардың ішіндегі ең атақтысы – Шідерті өзені бойындағы «Шүршіт қырған» соғысы. Бөгенбай бастаған қазақ жасағы қытайды Сарыарқа жеріне екінші рет келместей қылып осы жерде жазалады. Бірнеше ай бойы соғысып, еш нәтиже шықпай, Сарыарқаның сарышұнақ аязына ұрынған қытай көп шығынмен еліне оралды. Император Цяньлун бұл сәтсіздікке қатты намыстанып: алдымен Іле бойында тұрғанда Әмірсанадан айырылып қалды деп әскербасылар Церен мен Юй Баоны өлім жазасына кесті.

1760 жылы қырғыздар Балабөген, Аса, Талас бойында отырып қаптаған дулат пен қоңыраттың ауылдарын шауып, қазақтың қазаны ашулы, әбдіресі шашулы қалды, бейбіт ел қырылды, қыз-келіншек, бала-шағаның бәрі олжаға түсті. Осы оқиғадан кейін Бөгенбай батырға айбалтасын қайта қолына алуына тура келді.

Қырғызбен алғашқы ұрыстар 1760 жылы болды. 1761 жылы Ресей патшасына жазған хатында Абылай ханның айтатыны осы соғыстың нәтижесі: «1760 жылы Ташкент тарапынан ұлы жүзге бардық, содан қырғыз деген жауымызды шаптық. Жаманын қырдық, қалғанын ел қылдық. Ақ үйлі аманат алдық һәм Ташкент, Бұхара, Самарқанда шаһарларының елдері бір үйдің баласындай тұруға уағдаластық». Бөгенбай тәрбиелеген жас батырлардың ішінде бұл соғыста ерлік көрсетіп, аты шыққандар – Әлеке Алтын садақ, Серке, Әлібек, Наурызбай, Төлек, Олжабай палуан, Жаманқара, Абай сияқты қазақтың үш жүзінің ерлері.

1770 жылы қырғыздың Көкжарлы Барақ батыр бастаған қосынды қырып, бастарынан Шу жағасында келте мұнара жасаған оқиғасынан кейін қазақ пен қырғыздың арасындағы ең шешуші айқас болды. Тұра өзенінің бойында басталып, Қызылсу мен Шәмсінің Шуға құяр сағасына дейін жалғасқан қанды қырғын тарихи шежірелерде «Жәйіл қырғыны» деген атақ алды. Жәйіл қырғыз Әтеке жырықтың қайын атасы екен, бірнеше ұлымен осы соғысқа қатысып қырылып қалған. Қырғызға қарсы соғыс Бөгенбай батырдың шау тартқан кезінде болды. Қазақ сардарының соңғы майданы еді. Бір жағынан азаматтарға ақылшы, ханға кеңесші болайын деп Абылайға ерді. Екінші жағынан екі туыс елдің бітімін көргісі келіп еді. Дәл мұнадай қырғын болды деп ойламаған. Бітім оңайлықпен келген жоқ.

1771 жылы Бөгенбай батыр Абылайды Түркістанда ақ киізге отырғызып, хан сайлауды басқарды. «Шаңды жорық» қазақ батырларының, сайыпқыран ерлерінің басын майдан даласында қосқан соңғы жорық болды. Осыны есепке алып, Бөгенбай жорықтан қайтқан батырларға Абылайды ортаға алып, Түркістанға барамыз деп ханның туының астына жинады.

Бөгенбай батыр мен Бұқар жыру осы жауынгер топты Түркістанға Қожа Ахмет Яссауи жарықтықтың жатқан кесенесіне бастады. Ел-жұрт алдын ала естіп, дайындығын жасап жатқан, қазақтың ұлы тойларының бірі Абылай ханды үш жүздің баласы ақ кигізге көтеріп, қазақтың «алтын тағына» отырғызу салтанаты осылай басталған еді. «Қайырусыз жылқы бақтырған, қалыңсыз қатын құштырған, қайғысыз ұйқы ұйықтатқан» заманның басты кейіпкері Абылайды хан тағына Бөгенбай мен Бұқар қолтықтап отырғызды. Екі алыптың қырық жыл бойы жүргізген күресі бір ғана мақсатқа бағытталған еді – қазақтың елдігін, мемлекеттілігін сақтау, жері мен суын сақтау. Осы жер-суға ие болар елдің азаматтарын өсіру, тұмсықтыға шоқтырмай, қанаттыға қақтырмай, бала-шағасына қамқор болу.

1775 жылдың жаз мамыр айының ішінде Бөгенбай батыр Торғай өзенінің Сілетіге құятын сағасында қайтыс болды. Ереймендегі Қоржынкөл басындағы қыстауынан Бөгенбай ауылы жазғы жайлауы Сілетіге қарай ақырын көшкен сапары еді.


